
PASUKAN  MAS-01 SMART NADMA SELAMAT 
KEMBALI KE TANAH AIR 

  
PULAU MERANTI, 7 April 2025 – Pasukan MAS-01 SMART NADMA 
Operasi MyTeam Relief Gempa Bumi Myanmar telah selamat kembali 
ke tanah air dan mendarat di Lapangan Terbang TUDM Subang pada 
jam 5.00 petang hari ini dengan menaiki dua pesawat A400M milik 
Tentera Udara Diraja Malaysia (TUDM). 

Ketibaan seramai 50 anggota ini disambut oleh Panglima Angkatan 
Tentera, Jeneral Datuk Hj. Mohd Nizam bin Hj. Jaffar, YBhg. Datuk 
Khairul Shahril bin Idrus, Ketua Pengarah NADMA, serta wakil-wakil 
Kementerian Luar Negeri, Angkatan Tentera Malaysia dan pengurusan 
NADMA. Sebaik tiba, kesemua anggota pasukan telah menjalani 
saringan kesihatan yang dikendalikan oleh pakar perubatan 
Kementerian Kesihatan Malaysia (KKM) dan mereka berada dalam 
keadaan sihat dari segi fizikal dan mental.  

Pasukan MAS-01 telah ditugaskan ke Sektor Sagaing, Myanmar dan 
merupakan satu-satunya pasukan Urban Search and Rescue (USAR) 
antarabangsa yang beroperasi di lokasi tersebut. Sepanjang 6 hari 
penugasan, mereka melaksanakan operasi mencari dan menyelamat 
(SAR) di 11 kawasan runtuhan, kebanyakannya melibatkan struktur 
yang kompleks dan di luar keupayaan pasukan penyelamat tempatan. 

Antara pencapaian yang dicatatkan adalah berjaya menyelamatkan 
seorang lelaki berusia 47 tahun yang ditemui hidup selepas lebih 72 
jam tertimbus di Worksite K10 serta mengeluarkan 10 lagi mangsa 
(termasuk 4 orang kanak-kanak) yang telah meninggal dunia, 
menjadikan jumlah keseluruhan mangsa yang dijumpai adalah seramai 
11 orang. 

Menurut YBhg. Datuk Dr. Abdul Gapar bin Abu Bakar, Timbalan Ketua 
Pengarah (Operasi) NADMA, Misi Operasi MyTeam Relief ini telah 
memberi peluang kepada pasukan SMART menguji tahap 
kesiapsiagaan dan pematuhan kepada piawaian USAR antarabangsa.  

 



  

“Kecekapan anggota SMART, penggunaan peralatan dan kelengkapan 
(SAR) yang canggih, kerjasama yang harmoni dengan pasukan 
tempatan, serta keupayaan taktikal pasukan MAS-01 mendapat 
penghargaan daripada pemimpin dan komuniti setempat. Ia juga 
membuktikan komitmen Malaysia terhadap prinsip kemanusiaan dan 
solidariti serantau dalam pengurusan bencana", katanya.  

NADMA merakamkan penghargaan kepada semua Kementerian, 
Jabatan dan Agensi yang telah bekerjasama memastikan kelancaran 
misi bantuan kemanusiaan dan bencana ini yang dilaksanakan oleh 
Kerajaan Malaysia kepada negara sahabat, Myanmar. 

